
DAD EVELINE WIDMER-SCHLUMPF

Achaschun da la debatta en il
cussegl grond davart la nova

constituziun chantunala eran ins
d’accord che l’urbanisaziun de-
centrala ed ils basegns che sa dat-
tan da tala hajan da vegnir re-
sguardads en il rom da las incum-
bensas statalas. Il chantun e las
vischnancas han da procurar tran-
ter auter per in provediment ade-
quat areguard aua, energia e tele-
communicaziun e da promover il
traffic public. E natiralmain ston
il chantun e las vischnancas era
surpigliar ina rolla activa – uschia
ina disposiziun en la nova consti-
tuziun chantunala tar la promo-
ziun economica.

Quest confess a structuras de-
centralas, a valladas vitalas

dal chantun il pli grond da la
Svizra  (radund 7000 km2, 1/6 da
la Svizra) è er la decisiun da sa
prastar ina structura chara, pia
ina soluziun che n’è betg optima-
la gia be en vista da l’economia da

manaschi. Quai sa mussa en di-
vers secturs da las expensas,
uschia cunzunt er en quel dal
traffic (traffic sin via e regiunal)
nua ch’ils uschenumnads custs da
la vastezza mussan lur effect cum-
plain. La media svizra da las ex-
pensas nettas dal sectur da traffic
per chau da la populaziun è 722
francs, quella grischuna 1427
francs. Questa surchargia corre-

spunda ad ina summa da 132
milliuns francs.

En ils ultims diesch onns –
suenter che la taglia è vegnida

sbassada il 1990 – èn vegnidas
realisadas en noss chantun diver-
sas investiziuns e divers projects
impurtants per l’economia publi-
ca e prendidas per mauns obliga-
ziuns pendentas. Quai betg il da-
vos er per egualisar in zic las dif-
ferenzas tar l’intensitad da crear
valurs ch’existan tranter las valla-
das grischunas. Uschia è p. ex.
vegnida rinforzada la gulivaziun
da finanzas, il svilup economic è
vegnì promovì cun diversas masi-
ras, concepts da spitex èn vegnids
sviluppads er en las regiuns, il
traffic public è vegnì promovì en
tut il chantun – la lescha corre-
spundenta è vegnida acceptada
dal pievel il mars 1993 – l’onn
1992 è vegnida stgaffida cun la
lescha da scolina la basa per che
mintg’uffant da noss chantun
possia frequentar la scolina al-
main in onn avant che entrar en

scola, meglieraziuns èn vegnidas
sustegnidas pli fitg euv. Quai èn
tut obligaziuns che duain gidar
ch’ils umans en tut il chantun
Grischun – betg mo en l’aglome-
raziun Cuira ed en paucas regiuns
ch’èn economicamain fermas –
hajan tschertas perspectivas.

Il chantun ha però er da vegnir
a frida cun numerus custs exo-

gens, q.v.d. cun custs che na pon
betg vegnir influenzads directa-
main da nus, quai spezialmain en
il sectur da sanadad e social. Ed a
la fin avain nus da prender per
mauns in problem ch’è sa mussà
gia avant decennis, dal qual la so-
luziun n’è però betg vegnida re-
sguardada sco necessaria fin avant
paucs onns: La finanziaziun da la
cassa da pensiun chantunala che
mussa oz in deficit da la reserva
matematica necessaria da bler sur
400 milliuns francs (l’onn 1985
eran quai anc radund 185 mil-
liuns francs). Tar nossa cassa da
pensiun chantunala èn tranter au-
ter assicurads numerusas collavu-

raturas e collavuraturs da la gron-
da part da las vischnancas e las
collavuraturas ed ils collavuraturs
dal chantun. 

Considerond la situaziun fi-
nanziala difficila, en la quala

il Grischun sa chatta per il mu-
ment, ston vegnir revedids – sper
l’examinaziun necessaria da las in-
cumbensas ed activitads da l’ad-
ministraziun chantunala sco tala
– tut ils champs d’incumbensas
dal chantun areguard lur necessi-
tad, lur rentabilitad e lur utilitad.
Punct da partenza da la discus-
siun sto esser la dumonda: Tge
incumbensas ha quest stadi gri-
schun? Sch’il resultat da questa
discussiun politica è quella, e da
quai part jau, che nus vulain te-
gnair vi da nossa urbanisaziun
ferm decentrala, alura avain nus
er d’esser pronts da mantegnair in
tschert standard minimal, in
tschert stan minimal da l’infra-
structura er en nossas valladas, ed
alura stuvain nus er esser pronts
da procurar per sia finanziaziun.

■ TRIBUNA POLITICA

Tge ans vala l’urbanisaziun decentrala da noss chantun?

Tge dovra in linguatg per sa mantegnair?
Dieta davart il rumantsch e ses avegnir

■ (anr/ld) A Berna èn las Ruman-
tschas ed ils Rumantschs da la Bassa
sa fatschentads cun la dumonda, tge
ch’in linguatg dovra per sa mante-
gnair. Georges Darms ha explitgà il
svilup dal dumber dals Rumantschs
dals davos decennis e fatg pondera-
ziuns davart l’avegnir da nossa lin-
gua materna. Cilgia Vital, la parsura da
l’Uniun da las Rumantschas ed dals
Rumantschs en la Bassa (URB), ha gì
plaschair da pudair beneventar a la
dieta a Berna ina sala (pitschna) plaina
da cumpatriotas e cumpatriots. In salid
spezial ed in grond e merità engrazia-
ment ha ella admess a Georges Darms,
professer da rumantsch a l’universitad
da Friburg. El è sa declerà pront da di-
lucidar per l’URB il svilup da nossa lin-
gua durant ils onns passads ed ha fatg
intginas ponderaziuns davart ses ave-
gnir.

Cun las cifras dals davos decennis ha
Darms demussà ch’il dumber dals Ru-
mantschs en la Bassa è s’augmentà fin
l’onn 1980 a passa 15 000. Il motiv è stà
il grond basegn da forzas da lavur en la
Bassa suenter la segunda guerra mun-
diala. L’economia flurinta da las grondas
citads ha intimà Rumantschas e Ru-
mantschs da tschertgar paun e lavur en
la Bassa. Tenor las cifras dals onns 1990
e 2000 è il dumber dals abitants da lin-
gua materna rumantscha sa reducì a var
7000. Qua sa tschenta la dumonda:
Nua èn quels Rumantschs svanids?
Uschè svelt n’è la mesadad dals Ru-
mantschs en la Bassa betg morta.

Viriveri statistic 
L’onn 1990 ha l’Uffizi federal da stati-
stica midà la furma da las dumondas
davart la lingua materna. Dapi lura
vegn fatg la differenza tranter il lin-
guatg principal ed il linguatg discurrì.
Ina cumparegliaziun cun ils resultats
dal linguatg discurrì conferma la finala
ch’il dumber da persunas en la Bassa
che discurran rumantsch è restà pli u
main constant. Quai vala er per il
dumber total (Grischun ed il rest da la
Svizra) da las persunas che han inditgà
il rumantsch sco lingua principala, re-
spectivamain lingua discurrida. L’onn
1990 eran quai 62 353, l’onn 2000 –

tenor las cifras provisorias – passa
63 000 persunas.

Ina clera e cuntinuanta 
digren dal rumantsch

Talas cifras na dastgan dentant betg

zuppentar il svilup da digren dal ru-
mantsch. Sco quai che Darms ha con-
statà, pudev’ins viagiar ils anno 1860
tranter Mustér e Müstair senza passar
sin territori da linguatg tudestg. Oz n’è
quai betg pli pussaivel. Il territori ru-

mantsch ha dentant survegnì rusnas,
grondas rusnas. Principalmain en ils
territoris da cunfin tranter rumantsch e
tudestg han diversas vischnancas midà
d’ina maioritad rumantscha ad ina
maioritad tudestga, cun la consequenza

ch’il rumantsch vegn chatschà a chan-
tun. In maletg che fa pensar, sco quai
che Darms ha constatà. Il rumantsch
perda adina dapli la preschientscha en
las radunanzas da vischnanca, en l’ad-
ministraziun, en baselgia, en las
uniuns. La punt tranter il sursilvan ed
il ladin saja sbalunada vers ils onns
otganta ed il privel smanatscha ch’il ru-
mantsch giaja a la malura.

Ina scolaziun suffizienta
è necessaria

Tenor Darms èn diversas mesiras e con-
sequenzas necessarias per segirar l’ave-
gnir dal rumantsch. Da gronda munta-
da saja ina buna instrucziun en las sco-
las, e quai sin divers nivels. Là nua che
las scolas hajan mantegnì il rumantsch,
haja el survivì, ha Darms constatà. Pli-
navant stoppian ins era dar al ru-
mantsch domenas nua ch’el saja da niz.
Ina domena principala saja in territori
nua ch’il rumantsch na saja betg conte-
stà. Là stoppian ils abitans far diever
dal rumantsch en il mintgadi. Il diever
dal rumantsch en la vita privata e so-
ciala saja pli effizient che da vulair fran-
car tut en las leschas. Darms è persvas
ch’ina lescha possia esser in sustegn, el-
la na po dentant mai segirar il mante-
gniment dal rumantsch. Da gronda
impurtanza per il surviver dal ru-
mantsch sajan era il respect e la renco-
nuschientscha da las autoritads supe-
riuras envers questa minoritad. En
quest senn deplorescha Darms la man-
canza da l’instrucziun rumantscha en
las scolas professiunalas sco il Planta-
hof. «Co duein nos purs tschintschar
romontsch, sche la scolaziun ei mo tu-
destga», sa dumonda il referent e con-
statescha ch’il Grischun na prendia era
betg la responsabladad ch’el avess per 
la scolaziun dals magisters da scola se-
cundara, laschond quell’instrucziun 
a las universitads da Friburg e 
Turitg. Malgrà tutta digren e las
nauschas prognosas survivia il ru-
mantsch cun segirtad almain tut quels
che prognostitgeschian ozendi sia fin.
E per ils proxims 100 onns possia el
aunc dar garanzia per il rumantsch, ha
Darms sincerà.

Rumantschas e Rumantschs da la Bassa èn sa fatschentads cun l’avegnir da lur lingua materna 

Georges Darms fa 
ina analisa da la situaziun
dal rumantsch dals davos
decennis. FOTOS L. DEPLAZES ED LQ

